
甲午〈萬曆二十二年〉

正月

聖諭吏部昨歲各省災傷山東河南及徐淮近河之地爲

尤甚民閒至有剝樹皮削草子而食又至有割死屍殺生

人而食者朕雖居深宮之中念切痌瘝不遑寢處曾經屢

旨蠲賑不知有司曾否奉行小民有無沾惠況值此公私

交詘之時不知各該地方除內帑漕糧或留或發之外別

有急救便宜措處方略否其各處礦徒劫盜嘯聚成群又

不知果已安插歸農防禦有備否目今四方吏治全不務

講求荒政牧養小民止以摶擊風力爲名聲交際趨承爲

職業費用侈于公庭追呼徧于閭里囂訟者不能禁止流

亡者不能招徠遇有盜賊生發則或互相隱匿或故意縱

舍以避地方失事之咎其各該撫按官亦只知請賑請蠲

姑了目前之事不知汰一苛吏革一弊法痛栽宂費務省

虛文乃永遠便民之本如此上下相蒙釀成大亂朕甚憂

之又如沿海地方備禦久疎倭寇情形未定一應城池器

械練兵戰守之備尤在所急而近者將領之權旣輕不免

責成于文吏乃文吏又習爲飾虛取譽首鼠避難以兵馬

錢穀之任爲劣處以強力幹事之臣爲麋材好議論而不

好成功信耳聞而不信目見此尤當今第一弊風最熱誤

--

事者弭盜安民得人爲本以後巡撫官缺你吏部務要選

用老成敏練曾經敭歷外任著有成效之人毋得專採虛

望其要害地方非但司道當擇卽府州縣及江防海防同

知等官皆宜愼選優叙毋得盡拘資格如有前項不修實

政不飭兵防縱有浮名小才于地方百姓何補若撫按官

不亟行參劾以失職連坐你部裏若咨訪的確亦不必待

人奏聞卽便議更議調以安地方近來人心玩愒朝廷詔

令通不著實舉行題覆紛然竟歸兩可科道官亦不用心

參駁成何法紀自今日諭出之後各務奉宣德意嚴出標

準凡遇陞遷行取考察等項一以安民弭盜實政爲撫按

有司之黜陟言𥳑必信法𥳑必行如有仍前玩視欺隱定

行重治不宥故諭〈出文肅奏記〉

二月初四日　皇長子出閣講學侍班官二員禮部左侍

郎兼翰林院侍讀學士范謙司經局洗馬兼翰林院修撰

李廷機講讀官六員翰林院修撰唐文獻焦竑編修鄒德

漙郭正域全天叙檢討蕭雲舉侍書官二員制勑房辦事

鴻臚寺司儀署署丞范可㥅誥勑房辦事中書舍人茅聞

詩提調講讀各官侍班閣臣王錫爵趙志皋張位〈出邸報〉

　故事講必已刻遇寒暑傳免至是定以寅刻亦不傳免

　時

